
UUM ONLINE: Seramai 52 mahasiswa daripada Universiti Utara Malaysia (UUM), Chiang Mai 
University, Thailand dan Universiti Sains Malaysia (USM) menyertai UUM-CMU-USM International 
Student Conference (1st UCUC) anjuran Pejabat Pembangunan Pelajar dan Alumni, UUM College of 
Business pada 13 hingga 19 Ogos lalu. 
 
Program mobiliti inbound tidak berkredit ini bertujuan memberi pendedahan dan peluang interaksi 
sesama peserta dari dalam dan luar negara mengenai konsep kesedaran, penghargaan, pemahaman 
dan tanggungjawab bersama selain bagi memperkenalkan UUM kepada masyarakat global. 
 
Di samping itu program ini juga bertujuan mewujudkan jaringan sosial yang lebih luas dan menyediakan 
platform kepada pelajar untuk bertukar idea serta berkongsi maklumat berkaitan cara pembelajaran di 
samping mempelajari tatacara budaya masing-masing. 
 
Dekan PPA COB, Dr Hendrik Lamsali ketika berucap mengalu-alukan para peserta berkenaan berkata 
tema persidangan iaitu "Global Citizenship" tepat pada masanya dan menjadi tugas dan peranan 
mahasiswa untuk mendukung tema itu. 
 
"Seminar ini menjadi platform untuk mahasiswa mempamerkan konsep  kewarganegaraan global 
(Global Citizenship) masing-masing menerusi aktiviti-aktiviti yang dijalankan. Ia juga mengingatkan 
masyarakat global untuk berusaha menyedari, menghargai, memahami, lebih bertanggungjawab ke 
atas warganegara yang lain dan menjadi warganegara yang baik menerusi pembelajaran budaya yang 
pelbagai," ujarnya. 
 
Tambahnya lagi kolaborasi antara UUM-CMU-USM adalah permulaan kepada lebih banyak seminar 
mahasiswa dan berharap lebih banyak universiti menyertai UCUC pada masa akan datang. 
 
Antara aktiviti yang dijalankan sepanjang UCUC adalah pembentangan lisan dan poster, meneroka 
kampus, aktiviti berkanu, berbasikal, golf dan go-kart. 
 
Peserta turut dibawa melawat sekitar Bandaraya Alor Setar, kilang pemprosesan produk kesihatan 
berasaskan Ganodema iaitu DXN Marketing SDN.BHD,  lawatan sekitar Pulau Pinang, melawat 
kampus USM dan Bandaraya Georgetown. 

